
Izjava OHR-a na konferenciji
za  medije  međunarodnih
organizacija
Visoki predstavnik u posjeti Kuvajtu

Visoki predstavnik drugi dan boravi u Kuvajtu, u okviru svoje
dvodnevne posjete koja ima za cilj podsticanje donacija za
Fondaciju  Spomen  obilježje  i  mezarje  Srebrenica-Potočari  i
promoviranje  Bosne  i  Hercegovine  kao  zemlje  u  koju  treba
investirati.

Visoki predstavnik će se tokom dana sastati sa kuvajtskim
prestolonasljednikom  njegovim  visočanstvom  šeikom  Saad
Abdullah  Al-Salim  Al-Sabahom  i  premijerom  Kuvajta  njegovom
ekselencijom šeikom Sabah al-Ahmad al-Jabir Al Sabahom.

Visoki predstavnik se jučer sastao sa kuvajtskim ministrom
vanjskih  poslova  dr  Yousef  Al  Ebraheemom,  kao  i  sa
potpredsjednikom kuvajtske Privredne komore, gospodinom Ali Al
Ganenom, te predstavnicima kuvajtskih preduzeća.

Reforma obrazovanja

OHR pozdravlja jučerašnju odluku Vijeća ministara o upućivanju
Zakona o visokom obrazovanju u parlamentarnu proceduru.

Članovi državnog Paralamenta sada imaju priliku da za BiH
osiguraju zajam Svjetske banke u iznosu od 42 miliona dolara
koji  će  omogućiti  pružanje  neophodne  financijske  podrške
visokom obrazovanju u BiH i obezbijediti da studenti u BiH
stiču obrazovanje koje im je potrebno za suočavanje sa svojim
budućim profesionalnim izazovima i zahtjevima.

Članovi Paralamenta BiH sada imaju odgovornost za ispunjavanje
obaveza koje je BiH preuzela Bolonjskim procesom i Lisabonskom
konvencijom  o  priznavanju  diploma,  što  znači  da  će

kvalifikacije bh. studenata biti priznate i van granica BiH.

Međutim, u oblasti reforme obrazovanja potrebno je poduzeti
daleko  veće  napore.  Svi  kantonalni  ministri  obrazovanja
podržali su “Strategiju o reformi obrazovanja” kojom se se
obavezali  na  ukidanje  dupliciranja  i  okončanje  prakse
gubljenja sredstava u okviru obrazovanja, kao i na potpuno
usklađivanje  kantonalnih  zakona  o  obrazovanju  sa  Okvirnim
zakonom o osnovnom i srednjem obrazovanju u BiH.

Ipak,  u  provođenju  ove  reforme  ostvaren  je  neznatan  ili
nikakav  napredak  i  ta  činjenica  bi  mogla  uništiti  nadu  u
evropsku  budućnost  Bosne  i  Hercegovine.  Želio  bih  vas
podsjetiti  da  je  Visoki  predstavnik  jasno  rekao  da  će
odgovornim smatrati sve one ministre obrazovanja i njihova
Ministarstva koja ne poštuju Strategiju.

Visoki predstavnik čestita Parlamentu na usvajanju Zakona o
obavještajnoj agenciji

Visoki  predstavnik  upućuje  svoje  čestitke  Parlamentarnoj
skupštini  na  jučerašnjem  usvajanju  Zakona  o  obavještajno-
sigurnosnoj agenciji, što je učinjeno nakon nekoliko mjeseci
pažljivog razmatranja ovog pitanja.

Parlamentarna skupština je iskoristila ovu priliku kako bi
kreirala modernu, efikasnu i demokratski odgovornu Agenciju u
skladu  sa  najvišim  evropskim  standardima  i  na  taj  način
potvrdila svoju spremnost da ostvari potpunu i aktivnu ulogu u
procesu reforme.

Visoki  predstavnik  se  također  zahvalio  novouspostavljenoj
Komisiji  za  odbrambenu  i  sigurnosnu  politiku  koja  je
podržavala  ovaj  proces  i  odigrala  značajnu  ulogu  u  toku
parlamentarne procedure. Oni su pokazali kako shvataju da je
za Bosnu i Hercegovinu kompromis jedini put ka naprijed.

Govor prvog zamjenika visokog predstavnika pred predstavnicima
američke Privredne komore



Prvi  zamjenik  visokog  predstavnika  Donald  Hays  će  održati
govor tokom ručka koji organizira američka Privredna komora.
Ambasador Hays će naglasiti sljedeće:

da se i dalje odvijaju aktivnosti na racionalizaciji i
modernizaciji carinske službe pod okriljem nove Uprave
za indirektno oporezivanje;
da  se  odvijaju  pripreme  za  uvođenje  PDV-a  što  bi
vjerovatno trebalo biti učinjeno do kraja 2005. godine;
u  cijeloj  zemlji  će  uskoro  biti  uspostavljeno  15
ekonomskih odjela koji će se baviti stečajem, izvršenjem
presuda donesenih u parničnom postupku i drugim sudskim
predmetima koji se odnose na poslovanje;
nadležni  izvršni  i  zakonodavni  organi  razmatraju
zakonski  paket  koji  obuhvata  zakone  o  registraciji
preduzeća,  javnim  nabavkama,  računovodstvu  i
financijskoj  reviziji,  javnim  preduzećima  i  ulaganju
sredstava iz javnih fondova, kao i izmjenama i dopunama
Zakona o stečaju Federacije BiH, koji će u velikoj mjeri
poboljšati poslovno okruženje u BiH.

Uprkos  izuzetno  sporom  napretku,  kazaljka  bh.  barometra
poslovnog  okruženja  se  pomjera  sa  “loših”  na  “umjerene”
okolnosti na skali pogodnosti za poslovanje u BiH.

Ambasador Hays će pozvati na razvijanja “nove svijesti” kod
poslovnih  ljudi,  koji  moraju  “razviti  osjećaj  poslovnog
povjerenja koje će prihvatiti i političari.”


